
Tabiiy fanlarda axborot texnologiyalari 

 O‘QUVCHILARNI BIOLOGIYA FANIDAN KOMPETENSIYASINI 

SHAKLLANTIRISHDA WEB-TEXNOLOGIYALARDAN FOYDALANISHNING 

PEDAGOGIK SHARTLARI 

Teshayeva Mohinur Sayfullo qizi  

Navoiy davlat universiteti, O‘zbekiston 

Annotatsiya. Usbu maqolada pedagogik shart tushunchasiga oid olib borilgan 

olimlarning ishlari tahlil etilgan va o‘quvchilarni biologiya fanidan kompetensiyasini 

shakllantirishda web-texnologiyalardan foydalanishning pedagogik shartlari keltirilgan. 

Tayanch so‘zlar: kompetensiya, pedagogik shart, raqamli texnologiya, web-

texnologiya, mobil texnologiya, web-kvest.

 
ПЕДАГОГИЧЕСКИЕ УСЛОВИЯ ИСПОЛЬЗОВАНИЯ ВЕБ-

ТЕХНОЛОГИЙ В ФОРМИРОВАНИИ КОМПЕТЕНЦИИ СТУДЕНТОВ ПО 

БИОЛОГИЧЕСКИМ НАУКАМ 

Тешаева Мохинур  

Навоийский государственный университет, Узбекистан 

Аннотация: В данной статье анализируются работы ученых, связанные с 

понятием педагогических условий, и представлены педагогические условия 

использования веб-технологий в формировании компетентности студентов по 

биологии. 

Ключевые слова: компетентность, педагогическое состояние, цифровые 

технологии, веб-технологии, мобильные технологии, веб-квест. 

 
PEDAGOGICAL METHODOLOGY, USING WEB-TECHNOLOGICAL 

AND TRAINING COMPETENCES, STUDENTS AND BIOLOGICAL SCIENCES  

Teshayeva Mohinur   

Navoi State University, Uzbekistan 

Abstract: This article analyzes the works of scientists related to the concept of 

pedagogical conditions and presents pedagogical conditions for the use of web 

technologies in the formation of students' competence in biology.. 

 Keywords: competence, pedagogical state, digital technologies, web technologies, 

mobile technologies, web quest. 

Kirish. Umumiy o‘rta ta’lim maktablarida ta’lim va tarbiya jarayonini 

raqamli texnologiyalar yordamida samarali tashkil etishda pedagogik shartlarga 

amal qilish muhim ahamiyat kasb etadi. To‘g‘ri tanlangan va tizimli ravishda 

amalga oshirilgan pedagogik shartlar o‘qituvchiga ta’limning turli bosqichlarida 

o‘quvchilar bilan olib boriladigan amaliy faoliyatda yuqori natijalarga erishishga 

imkon beradi [1]. Shuning uchun umumiy o‘rta ta’lim maktablarida o‘qitiladigan 

fanlarni, shu jumladan biologiya fanini o‘qitish samaradorligini oshirish va 

o‘quvchilarning biologiya fanidan kompetensiyasini shakllantirishda web-

texnologiyalardan foydalanishni  pedagogik shartlariga amal qilish lozim. 

Bu jarayon dastlab ilmiy-metodik adabiyotlarni tahlil etish asosida shart va 

pedagogik shart tushunchasiga aniqlashtirish kiritishni talab etadi.  

Adabiyotlar tahlili. Ilmiy-metodik adabiyotlarda “shart” tushunchasining 

turli talqinlari mavjud. Bu borada N.G.Bajenova, I.V.Xludeyevalarning fikriga 

ko‘ra, shartlar – ma’lum bir hodisaning yuzaga kelishi uchun zarur bo‘lgan, lekin 

o‘zi uni keltirib chiqarmaydigan hodisalardir. Xarakterdan shartlar ma’lum 

sababning harakat usuli va ta’sirini tabiatiga bog‘liq. Shartlarni o‘zgartirish orqali 

sababning harakat usulini ham, ta’sir xarakterini ham o‘zgartirish mumkin [2].  

Sotsiologik lug‘atda shart – bu obyektlar majmuasining muhim tarkibiy 

qismiga bog‘liq bo‘lgan narsa, uning mavjudligidan ma’lum bir hodisa majburiy 

ravishda kelib chiqadi. Ko‘pincha shartlar hodisaga tashqi predmet sifatida 

qaraladi. Muayyan hodisaning o‘ziga xos shartlar to‘plami tabiat va jamiyat 

qonunlarining ta’siriga bog‘liq bo‘lgan uning paydo bo‘lishi uchun muhitni tashkil 

qiladi [2]. Falsafiy ensiklopedik lug‘atda esa “shart” tushunchasi biroz boshqacha 

talqin qilinadi [3]:   

1) ular mavjud bo‘lgan va ularsiz mavjud bo‘la olmaydigan muhit sifatida;  

2) biror narsa sodir bo‘ladigan muhit sifatida.  

Shart tushunchasiga oid fikrlar T.Parsonsning ishlarida ham keltirilgan. 

Uning fikricha, shart – bu bir qator shart-sharoitlarni tashkil etuvchi ijtimoiy 

muhitdir. Shu nuqtai nazardan qaraganda, ijtimoiy muhitning eng muhim jihati 

normativ qoidalar tizimidir. T.Parsonsning fikri bilan aytganda, har bir alohida 

boshqaruvchining nazorati ostida bo‘lmagan, u o‘zgartira olmaydigan elementlarni 

“shartlar” deb atash mumkin [4].  

Shuni ta’kidlash kerakki, shart-sharoitlar uning samaradorligining muhim 

omili hisoblanadi, chunki ular aynan zarur hodisa va jarayonlar yuzaga keladigan, 

mavjud bo‘lgan hamda rivojlanadigan muhitni tashkil qiladi. 

Subyektning shart-sharoitlari va maqsadli faoliyati sababni rejalashtirilgan 

samara-natijani olish maqsadi sifatida ko‘rib chiqishga imkon beradi. Pedagogik 

jarayonda o‘quv jarayonining maqsadi natijani olish uchun sharoit yaratishni 

rag‘batlantiradigan sabab sifatida qaraladi. Shartlar subyekt voqeligini o‘zgartirish 

bo‘yicha ongli faoliyati bilan bog‘liq va bu faoliyatning xususiyatlarini maqsadga 

muvofiqlik hamda maqsadga erishish xususiyatlarida aks ettiradi. 

Ushbu holat faoliyatga nisbatan uch turdagi shartlarni aniqlash uchun 

dastlabki asos bo‘lib xizmat qiladi [5]: 

- zarur shart-sharoitlar – bilish subyektining maqsadli faoliyatini amalga 

oshirishni oldingi shartlari;  

- sharoitlar-vaziyat – maqsadli faoliyatni amalga oshirish uchun zarur 

bo‘lgan shartlar;  

- shart-talablar – subyekt faoliyati natijalari javob berishi kerak bo‘lgan 

me’yor va mezonlar. 

Bu shartlar ta’lim muhiti subyektining maqsadli faoliyati jarayoniga nisbatan 

zaruriy, tashqi ta’sir ko‘rsatadi. Ushbu fikrlar asosida aytish mumkinki, 

pedagogikada shart ko‘pincha pedagogik tizim faoliyatining samaradorligiga 

bog‘liq bo‘lgan omillar, holatlar, chora-tadbirlar majmui sifatida tushuniladi. Bu 

borada U.M.Mirsanov [6], S.N.Pavlov [7], A.X.Xushbaxtov [8], M.I.Shalin 

[9]larning fikriga ko‘ra,  pedagogik shart, pedagogik tizimning rivojlanishiga 

yordam beradi deb hisoblaydi. Ularning ta’kidlashicha, biror narsaning 

muvaffaqiyatli kechishi, pedagogik-qulay muhit va ta’lim jarayonida 

o‘quvchilarning o‘quv hamda kognitiv faoliyat jarayonida rivojlanishini 

ta’minlaydigan chora-tadbirlar majmui sifatida qaraladi. 

G.B.Sharopovaning bildirishicha, pedagogik shart-sharoitlar – bu o‘quv 

jarayonining turli bosqichlarida va umuman olganda, o‘quv jarayoni natijasining 

samaradorligiga erishishni belgilab beradigan pedagogik faoliyatning asoslangan, 

tashkil etilgan holatlari va yo‘nalishlari majmuidir [10]. 

N.M.Borytkoning pedagogik sharti ostida pedagogik jarayonning borishiga 

sezilarli ta’sir ko‘rsatadigan, u yoki bu darajada o‘qituvchi tomonidan ongli 

ravishda ishlab chiqilgan, ma’lum bir natijaga erishishni nazarda tutuvchi tashqi 

vaziyatni tushunadi [11]. 

C.I.Ojegovning fikriga ko‘ra, pedagogik shart – bu pedagogik jarayonni 

amalga oshirishni ta’minlaydigan pedagogik va psixologik omillar,  komponentlar 

(munosabatlar, vositalar va boshqalar) majmuidir [12]. N.Ippolitova va 

N.Sterxovaning fikriga ko‘ra, pedagogik shartlar pedagogik tizimni tarkibiy 

qismlaridan biri bo‘lib, o‘quv muhiti imkoniyatlarining yig‘indisini aks ettiruvchi, 

ushbu tizimning shaxsiy va protsessual jihatlariga ta’sir qiluvchi, uning samarali 

ishlashi va rivojlanishini ta’minlashdir [13; 11-б.].  

V.I.Andreev pedagogik shart-sharoit “maqsadga erishish uchun tarkib 

elementlarini, usullarini (texnikalarini), shuningdek, o‘qitishning tashkiliy 

shakllarini maqsadli tanlash, loyihalash va qo‘llash” natijasi, deb hisoblaydi [14]. 

Yuqorida qayd etilgan tadqiqotchi va olimlarning tadqiqotlar natijalarini 

o‘rganish va tahlil qilish shuni ko‘rsatadiki, pedagogika fanining nazariyasi va 

amaliyotida turli xil pedagogik shartlar mavjud:  

- tashkiliy va pedagogik;  

- pedagogik va psixologik;  

- didaktik. 

Tashkiliy va pedagogik shartlar quyidagilardan iborat: 

- tashkilotning ijtimoiy mavjudligini faol prinsipi rolini o‘ynaydigan ta’lim 

tizimining ichki muhiti samaradorligi omili sifatida; 

– xavfsizlik choralari (o‘quv mashg‘ulotlari jadvali, ta’lim muassasasining 

ish vaqti, ish haftasining davomiyligi, mashg‘ulotlar davomiyligi, sinf hajmi va 

boshqalar) va tashkiliy resurslar sifatida; 

- ilmiy, uslubiy, eksperimental, kadrlar bazasi va moliyaviy salohiyat 

majmui sifatida; 

- qo‘yilgan vazifalarni muvaffaqiyatli hal qilishni ta’minlaydigan obyektiv 

imkoniyatlar majmui sifatida va boshqalar. 

Tadqiqotchilar tomonidan taklif qilingan “tashkiliy va pedagogik” shart  

tushunchasining ma’nosi turli xil shartlarni o‘z ichiga oladi: umumiy pedagogik, 

tashkiliy, didaktik (shu jumladan uslubiy), ijtimoiy, ijtimoiy-psixologik, sanitariya-

gigiyenik va boshqalar. 

Shu bilan birga pedagogik va psixologik shartlar pedagogik tizimning 

shaxsiy jihatini rivojlantirishga qaratilgan (ya’ni bog‘langan) o‘quv va moddiy-

makoniy muhitning (ta’sir choralari) maqsadli ravishda ishlab chiqilgan o‘zaro 

bog‘liq imkoniyatlari majmuini anglatadi [13; 13-b.]. 

Didaktik shartlar esa ta’lim jarayonining asosiy tarkibiy qismlaridan biri 

hisoblanadi. Ta’lim mazmunining o‘zi, bir tomondan, didaktik shartlarning 

pedagogika fanini rivojlanishi tufayli obyektiv o‘zgarishlar bilan, ikkinchi 

tomondan, u yoki bu bosqichda davlatning ta’lim siyosati talablari bilan bog‘liq 

bo‘lgan jamiyat taraqqiyoti va shu orqali ta’limning didaktik shartlarini 

o‘zgartirishdir [15]. 

Talabalarning rivojlanishi nuqtai nazaridan, pedagogik shartlarni faqat 

sharoitlarga, muhit, obyektlar majmuiga e’tibor qaratish lozim. Chunki rivojlanish 

subyektiv va obyektiv, ichki va tashqi, mohiyat va hodisaning mumkin va to‘g‘ri 

birligini ifodalovchi jarayondir. 

 “Pedagogik shartlar” tushunchasini aniqlashga oid yondashuvlarni o‘rganish 

asosida ushbu atama quyidagi xarakterli xususiyatlarga ega degan xulosaga 

kelishga imkon beradi:  

1) olimlar pedagogik shartlarni o‘quv va moddiy-texnik imkoniyatlar 

to‘plami sifatida ko‘rishadi. Fazoviy muhit, undan foydalanish yaxlit pedagogik 

jarayonning samaradorligini oshirishga yordam beradi;  

2) pedagogik va psixologik shartlar sifatida tavsiflangan ta’sir choralari 

majmuasi, birinchi navbatda, pedagogik tizim subyektlari (o‘qituvchi, o‘quvchi va 

boshqa ishtirokchilar) shaxsini rivojlantirishga qaratilgan bo‘lib, bu yaxlit 

pedagogik jarayon muammolarini muvaffaqiyatli hal qilishni ta’minlaydi;  

3) pedagogik va psixologik shartlarning asosiy vazifasi – shaxs rivojlanishi, 

ta’limi va tarbiyani o‘ziga xos xususiyatlarining o‘zgarishini ta’minlaydigan, ya’ni 

pedagogik tizimning shaxsiy tomoniga ta’sir qiladigan pedagogik o‘zaro ta’sir 

choralarini tashkil etishdir.  

Tadqiqot metodologiyasi. Shunday qilib, yuqorida keltirilgan ta’riflar 

asosida pedagogik shartga quyidagicha ta’rif beramiz: pedagogik shartlar – bu 

ta’lim jarayonini,  turli bosqichlarida va ta’lim samaradorligiga erishishni belgilab 

beradigan qoidalar va talabalar majmuidir. 

Ushbu keltirilgan ta’rif asosida o‘quvchilarni biologiya fanidan 

kompetensiyasini shakllantirishni pedagogik sharti – bu umumiy o‘rta ta’lim 

muassasalarining biologiya ta’lim va tarbiya jarayonini turli bosqichlarida va 

umuman olganda, ta’lim samaradorligiga erishishni belgilab beradigan hamda 

biologik bilim, ko‘nikma va malakalarni hayotda qo‘llay oladigan pedagogik 

faoliyatni maxsus asoslangan, tashkil etilgan holatlari va yo‘nalishlari majmuidir. 

Mazkur keltirilgan ta’rifga asoslanib, umumiy o‘rta ta’lim maktablarida 

biologiya fanini o‘qitish samaradorligini oshirish va o‘quvchilarning biologiyaga  

oid motivatsiyasini va ijodiy qobilyatini oshirishda hamda kompetensiyalarini 

shakllantirishni pedagogik shartlarini aniqlashtirish, agar lozim bo‘lsa 

takomillashtirishni taqozo etadi. 

Shu bois, tadqiqot doirasida  o‘quvchilarni biologiya fanidan 

kompetensiyasini shakillantirishni mavjud pedagogik shartlari bilan birga, 

quyidagi pedagogik shartlar aniqlashtirildi: 

1) global internet tarmog‘idan foydalanish madaniyatini shakllantirish; 

2)  mobil texnologiyalardan samarali foydalanish; 

3) web-texnologiyalar bilan ishlashda o‘quvchilarning yosh xususiyatlarini 

hisobga olish; 

4) biologiya faniga oid topshiriqlarni internet resurslaridan foydalanib 

berish; 

5) biologiya ta’limida web-kvest ta’lim texnologiyasidan samarali 

foydalanish. 

Tahlil va natijalar. Ushbu keltirilgan pedagogik shartlarning mazmuni 

quyida keltirilgan: 

Birinchi pedagogik shart: global internet tarmog‘idan foydalanish 

madaniyatini shakllantirish. Ushbu pedagogik shartda o‘quvchilarning global 

internet tarmog‘idan samarali va maqsadli foydalanish nazarda tutilgan.  

Foydalanuvchining Internet madaniyati tushunchasi virtual olamning 

ma’naviyati va xavfsizligi, tarmoqlardan ijobiy foydalanish, internetga kirish 

erkinligidan suiste’mol qilinishining oldini olish bilan bog‘lanishi kerak. Internet 

uchun madaniyat o‘z-o‘zini tartibga solish vositasi bo‘lib xizmat qilishi kerak, 

foydalanuvchi uchun esa  ichki o‘zini-o‘zi qadrlashga yo‘naltirish lozim. Shuning 

uchun biologiya fanini o‘qitish samaradorligini oshirishda va o‘quvchilarning 

biologiya faniga oid motivatsiyasini oshirishda, kreativ, kognitiv fikrlashini 

rivojlantirishda hamda kompitentligini shakllantirishda dastlab, ularning global 

internet tarmog‘idan foydalanish madaniyatini shakllantirish lozim.  

Shuning uchun o‘quvchilarning biologiya faniga oid kompetensiyalarini 

shakllantirishda global internet tarmog‘idan foydalanish madaniyatini 

shakllantirishni birinchi pedagogik shart sifatida kiritilmoqda. O‘quvchilarning 

internet tarmog‘idan foydalanish madaniyatini shakllantirishda va biologiya faniga 

oid ma’lumotlardan foydalanishda asosan mobil texnologiyalardan foydalaniladi. 

Shuning uchun tadqiqot doirasida ikkinchi pedagogik shart sifatida mobil 

texnologiyalardan samarali foydalanish kiritilmoqda. 

Ikkinchi pedagogik shart: mobil texnologiyalardan samarali foydalanish. 

Ushbu pedagogik shart o‘quvchilarning bo‘sh vaqtida mobil texnologiyalardan 

samarali foydalanishni, ya’ni fanlardan, shu jumladan biologiya faniga oid 

ma’lumotlardan foydalanishni nazarda tutadi.  

Olib borilgan izlanishlarimiz tahliliga ko‘ra shuni aytish mumkinki, bugungi 

maktab o‘quvchilarning aksariyati mobil qurilmalardan turli virtual o‘yinlarni 

o‘ynashi va fanga tegishli bo‘lmagan ko‘ngilochar videolarni ko‘rishi hamda 

ijtimoiy tarmoqlardan turli yozishmalar bilan vaqtini samarasiz o‘tkazayotganligini 

guvohi bo‘ldik. Shu maqsadda o‘quvchilarning fanlardan, shu jumladan biologiya 

faniga oid ma’lumotlarni o‘rganishda mobil texnologiyalardan samarali 

foydalanish ikkinchi pedagogik shart sifatida taklif qilinmoqda.  

Shuni yodda tutish kerakki, o‘quvchilarning global internet tarmog‘iga 

joylashtirilgan biologiyaga oid ma’lumotlarni olishda, ularning yosh xususiyatiga 

e’tibor qaratish muhim sanaldi. Chunki o‘quvchilarning yosh xususiyatiga ega 

bo‘lmagan ma’lumotlarning o‘rganish orqali, ularning fikrlash doirasini salbiy 

tomonga yo‘naltirib qo‘yish mumkin. Shu bois web-texnologiyalar bilan ishlashda 

o‘quvchilarning yosh xususiyatlarini hisobga olishni pedagogik sharti kiritilmoda. 

Uchinchi pedagogik shart: web-texnologiyalar bilan ishlashda 

o‘quvchilarning yosh xususiyatlarini hisobga olish. Ushbu pedagogik shart 

biologiya faniga oid topshiriqlarni web-texnologiyalar yordamida bajarishga doir 

topshiriqlarni berishda, ularning yoshini hisobga olish nazarda tutilgan. Bu shuni 

anglatadiki, agar o‘quvchilarning yoshiga mos bo‘lmagan topshiriqlar berilsa, 

ularning fanga bo‘lgan qiziqishini susayishiga olib keladi. Shuning uchun 

biologiya fanidan beriladigan topshiriqlar (onlayn testlarni yechish, turli mantiqiy 

topshiriqlarni bajarish, kompyuterning amaliy dasturlari yordamida vazifalarni 

bajarish) o‘quvchilarning yoshiga mos bo‘lishi lozim. Shu maqsadda 

o‘quvchilarning biologik kompetensiyalarini shakllantirishda uchinchi pedagogik 

shart sifatida kiritilmoqda.  

 Bugungi kunda global internet tarmog‘ining  rivojlanib borayotganligi 

tufayli biologiya faniga oid so‘ngi ilmiy-metodik manbalar va yangiliklar global 

internet tarmog‘iga joylashtiriladi. Shuning uchun tadqiqot doirasida 

o‘quvchilarning biologik kompetensiyalarini shakllantirishda biologiya faniga oid 

topshiriqlarni internet resurslaridan foydalanib berish to‘rtinchi pedagogik shart 

sifatida taklif etilmoda.  

To‘rtinchi pedagogik shart: biologiya faniga oid topshiriqlarni internet 

resurslaridan foydalanib berish. Ushbu pedagogik shartda o‘quvchilarning biologik 

kompetensiyalarini shakllantirishda global internet tarmog‘ining imkoniyatlaridan 

foydalanib bajariladigan topshiriqlarni berish nazarda tutilgan. Bunda quyidagi 

topshiriqlarni berish tavsiya etiladi: 

1) o‘qituvchi ko‘rsatgan manzil bilan veb-saytdagi nazariy savolni o‘rganish 

va reja tuzish; 

2) internetda biologiya fani mavzulariga oid saytlarni topish va ular uchun 

sharh yozish; 

3) biologiya fani mavzulariga doir rasmlar topish va ularga savollar berish; 

4) turli biologik jarayonlarni kompyuterning amaliy dasturlari va ta’lim 

platformalari yordamida modellashtirish. 

Ushbu ko‘rinishdagi topshiriqlarni berishda va o‘quvchilarning bilimini 

baholashda ma’lum bir ta’lim texnologiyasidan foydalanish nazarda tutiladi. 

Bunday zamonaviy ta’lim texnologiyasi sifatida web-kvest ta’lim texnologiyasini 

keltirish mumkin. Shuning uchun tadiqiqot doirasida beshinchi pedagogik shart 

sifatida kiritilmoqda. 

Beshinchi pedagogik shart: biologiya ta’limida web-kvest ta’lim 

texnologiyasidan samarali foydalanish. Ushbu pedagogik shart asosida biologiya 

darslarini qiziqarli va zamonaviy o‘quv vositalar yordamida tashkil etish 

imkoniyatiga ega bo‘ladi. Chunki web-kvest ta’lim texnologiyasi global tarmoqdan 

foydalanib, zaruriy o‘quv ma’lumotlarni qidirish orqali faol o‘qitish usullarini va 

interaktiv texnologiyalarning afzalliklari bilan uyg‘unlashtiradi [16]. Ma’lumki, 

web-kvest ta’lim texnologiyasi o‘qituvchi va o‘quvchilar o‘rtasidagi o‘zaro 

munosabatlarini tashkil etish qoidalari tizimiga asoslangan jarayon bo‘lib, 

pedagogik samarali kognitiv aloqani kafolatlaydi [17; 24-b.]. Buning natijasida 

o‘quvchilarning ta’limda muvaffaqiyat qozonishi uchun vaziyatlar yaratiladi 

hamda faoliyati va kasbiy jihatdan muhim kompetensiyalarini rivojlantiradi [18; 4-

b.]. 

Shu bilan birga web-kvest texnologiyasi rolli o‘yin elementlari bo‘lgan 

muammoli vazifalar-loyihalarni ifodalaydi, ular uchun global tarmoqdan 

foydalanib, zaruriy o‘quv ma’lumotlarni qidirish orqali faol o‘qitish usullarini 

axborot va interaktiv texnologiyalarning afzalliklari bilan uyg‘unlashtiradi [19; 67-

b.]. 

Xulosa va takliflar. Shunday qilb, o‘quvchilarning biologiya faniga oid 

motivatsiyasini va ijodiy qobiliyatini oshirishda hamda kompetensiyalarini 

shakllantirishda web-texnologiyalardan foydallanish samarali hisoblanadi. Shuning 

uchun tadqiqot doirasida web-texnologiyalardan foydalanishning pedagogik 

shartlari taklif etilmoqda. Usbu taklif etilayotgan pedagogik shartlar o‘quvchilarnig 

biologiya fanini mustaqil o‘rgatishga yo‘naltirishi bilan samarali hisoblanadi.  

